
REPUBLIKA E SHQIPËRISË

GJYKATA E LARTË

KOLEGJI ADMINISTRATIV

Nr. 31003-00252-00- 2018 i Regjistrit Themeltar
Nr. 00 - 2018 - 165 i Vendimit

VENDIM

NË EMËR TË REPUBLIKËS
Kolegji Administrativ i Gjykatës së Lartë i përbërë nga :

Xhezair Zaganjori 
Kryesues
Admir Thanza 
Anëtar
Ardian Dvorani
Anëtar 
në dhomë këshillimi, më datë 06.02.2018, mori në shqyrtim çështjen që u përket palëve:

Paditës: 
Albano Çepele

I paditur: 
Këshilli i Lartë i Drejtësisë


Zyra e Administrimit të Buxhetit Gjyqësor


Gjykata e Rrethit Gjyqësor Shkodër

Objekti:
Detyrimin e të paditurve të paguajnë pagën si gjyqtar, e papaguar për periudhën Prill 2014 deri në Dhjetor 201.

Baza ligjore: 
Neni Nr. 49/2012; Neni 26 i Kodit të Punës; Ligji Nr. 8811, datë 17.05.2001; Ligji Nr. 8363, datë 01.07.1998; Kodi i Procedurave Administrative dhe Kushtetuta.

Gjykata Administrative e Shkallës së Parë Tiranë me Vendimin Nr. 4791 (80-2017-4861), datë 12.12.2017 ka vendosur: 
“Të shpallë moskompetencën tokësore për gjykimin e padisë administrative me Nr. 5781 (31138-07215-80-2017) Regjistri, datë 19.09.2017 dhe t’ia dërgojë së bashku me aktet shkresore gjykatës kompetente Gjykatës Administrative të Shkallës së Parë Shkodër”.

Gjykata Administrative e Shkallës së Parë Shkodër me Vendimin nr. 06 (06), datë 08.01.2018 ka vendosur: 
“Ngritjen e mosmarrëveshjes së kompetencës tokësore ndërmjet gjykatave. 
Dërgimin e çështjes për zgjidhje konflikti pranë Kolegjit Administrativ të Gjykatës së Lartë.”.
KOLEGJI ADMINISTRATIV I GJYKATËS SË LARTË

Pasi dëgjoi relacionin e gjyqtarit Xhezair Zaganjori, dhe si bisedoi çështjen në tërësi,

VËREN:

I. Rrethanat e çështjes

1. Padia është paraqitur në Gjykatën Administrative të Shkallës së Parë Tiranë me datë 30.11.2017. Pasi akti i lirimit nga detyra i Këshillit të Lartë të Drejtësisë është shfuqizuar nga Gjykata e Lartë, pala paditëse i është drejtuar gjykatës për të marrë pagat e papaguara gjatë kohës që ka qenë i liruar.
2. Gjykata Administrative e Shkallës së Parë Tiranë me Vendimin Nr. 4791 (80-2017-4861), datë 12.12.2017 ka vendosur: “Të shpall moskompetencën tokësore për gjykimin e padisë administrative me Nr. 5781 (31138-07215-80-2017) Regjistri, datë 19.09.2017 dhe tia dërgojë së bashku me aktet shkresore gjykatës kompetente Gjykatës Administrative të Shkallës së Parë Shkodër.”.

3. Gjykata ka marrë në shqyrtim çështjen e kompetencës tokësore në veprimet paraprake dhe pa praninë e palëve. Gjykata ka arsyetuar se, në bazë dhe për zbatim të nenit 11 paragrafi i dytë i Ligjit Nr. 49/2012, paditë që rrjedhin nga marrëdhënia e punës paraqiten para gjykatës ku pala paditëse kryen zakonisht punën e tij. Për rrjedhojë gjykata ka konkluduar se gjykata kompetente nga pikëpamja tokësore është Gjykata Administrative e Shkallës së Parë Shkodër, duke qenë se pala paditëse është gjyqtar në Gjykatën e Rrethit Gjyqësor Shkodër.

4. Gjykata Administrative e Shkallës së Parë Shkodër me Vendimin nr. 06 (06), datë 08.01.2018 ka vendosur: “Ngritjen e mosmarrëveshjes së kompetencës tokësore ndërmjet gjykatave. Dërgimin e çështjes për zgjidhje konflikti pranë Kolegjit Administrativ të Gjykatës së Lartë.”. 

5. Gjykata ka arsyetuar se kompetente për shqyrtimin e kësaj çështje është Gjykata Administrative e Shkallës së Parë Tiranë, pasi edhe Zyra e Administrimit të Buxhetit Gjyqësor dhe Këshilli i Lartë i Drejtësisë e kanë selinë dhe e ushtrojnë veprimtarinë në Tiranë. 

II. VLERËSIMI I KOLEGJIT ADMINISTRATIV TË GJYKATËS SË LARTË
 6. Kolegji Administrativ i Gjykatës së Lartë (në vijim Kolegji) vlerësoj se shkaku dhe arsyetimi ligjor se pse Gjykata Administrative e Shkallës së Parë ka parashtruar qëndrimin e saj për rregullimin e kompetencës tokësore me Gjykatën Administrative të Shkallës së Parë Tiranë nuk bazohet në nenin 11 pika 2 të Ligjit Nr. 49/2012. Neni 11 pika 2 e Ligjit nr. 49/2012, ndryshe nga rregulli i përgjithshëm i përcaktimit të kompetencës tokësore të parashikuar në nenin 41 dhe 42 të Kodit të Procedurës Civile dhe ndryshe nga kompetenca alternative e përcaktuar në nenin 7 të Kodit të Punës, ka parashikuar se paditë që rrjedhin nga marrëdhëniet e punës dhe për të cilat kompetente për shqyrtimin e tyre nga pikëpamja lëndore është gjykata administrative, ngrihen para gjykatës administrative ku punëmarrësi paditës ka kryer në mënyrë të zakonshme punën e tij. Kjo do të thotë se interpretimi i Gjykatës Administrative të Shkallës së parë Shkodër është i pabazuar në ligj. 
 7. Megjithatë Kolegji Administrativ i Gjykatës së Lartë vlerëson se për shqyrtimin e çështjes objekt gjykimi nuk është kompetente Gjykata Administrative e Shkallës së Parë Shkodër. Gjykata kompetente deri në gjendjen procedurale ku çështja ka qenë, në momentin e vendimmarrjes së ndërmjetme të gjykatës për deklarimin e mungesës së kompetencës tokësore, kompetente edhe nga pikëpamja tokësore për shqyrtimin e saj ka qenë Gjykata Administrative e Shkallës së Parë Tiranë.

 8. Kolegji sjell në vëmendje se, ndryshe nga rregullimet e mëparshme të nenit 61 të Kodit të Procedurës Civile, me hyrjen në fuqi të Ligjit nr. 49/2012 ndryshoi regjimi juridik i shqyrtimit të kompetencës tokësore të gjykatës administrative. Nën këtë shembull u ndryshua më vonë edhe neni 61 i Kodit të Procedurës Civile, ndryshime të cilat kanë hyrë në fuqi me datë 05.11.2017.

 9. Neni 13 i Ligjit Nr. 49/2012 në dy paragrafë të ndryshëm përcakton rregulla të ndryshme të shqyrtimit të kompetencës së gjykatës. Kështu në paragrafin e parë parashikon se kompetenca lëndore dhe funksionale merret në shqyrtim nga gjykata edhe me prapësimin procedural të palëve edhe kryesisht, pa qenë nevoja ta prapësojnë palët. Kjo lloj kompetence mundet të merret në shqyrtim në çdo fazë dhe shkallë gjykimi, me prapsim prej palëve dhe kryesisht. Pika 2 e nenit 13 të Ligjit Nr. 49/2012 parashikon, ndryshe nga moskompetenca funksionale dhe lëndore, kompetenca tokësore mundet të prapësohet vetëm nga palët, secila prej tyre, dhe se ky prapsim procedural mundet të ngrihet deri sa të mos ketë filluar shqyrtimi gjyqësor i provave.

 10. Kolegji vlerëson se ky regjim juridik që ligji parashikon për kompetencën lëndore, funksionale dhe tokësore diktojnë edhe mënyrën se si gjykata shqyrton secilën prej tyre. Kjo do të thotë se Ligji Nr. 49/2012 nuk e vlerëson më kompetencën tokësore të gjykatës si prezumim ligjor absolut për vlefshmërinë e procesit, ndryshe nga sa vlerëson çështjen e kompetencës lëndore dhe funksionale. Kompetenca tokësore e gjykatës administrative në këtë mënyrë konceptimi nga ligji, nga prapsim në kuptimin e gjerë sikur parashikohej në nenin 61 të Kodit të Procedurës Civile, është shndërruar në prapsim në kuptimin e ngushtë, që do të thotë se vetëm palët mundet ta bëjnë të vlefshëm në proces dhe se iniciativa e palës për të kontestuar kompetencën tokësore përbën kusht për të aktivizuar pushtetin e gjykatës dhe disponimin e saj mbi këtë çështje. Për më tepër, ligji ka kushtëzuar ushtrimin e këtij prapësimi në kohë, duke e kufizuar ushtrimin e disponibilitetit të palëve vetëm deri në momentin procedural sa nuk ka filluar shqyrtimi gjyqësor. Përkundër këtij regjimi juridik, kompetenca lëndore dhe funksionale e gjykatës është konceptuar nga ligji si prapsim në kuptimin e gjerë, në kuptimin që edhe palët edhe gjykata kryesisht, në çdo fazë dhe shkallë gjykimi, mundet ta bëjnë objekt shqyrtimi gjyqësor.

 11. Kolegji vlerëson se kjo mënyrë e re rregullimi në ligjin procedural e çështjes së kompetencës tokësore të gjykatës nuk është rastësi, nuk është keqrregullim dhe nuk është as emetim ligjor. Ndryshimi i qasjes së legjislatorit mbi rëndësinë e kompetencës tokësore të gjykatës dhe relativizmi i rëndësisë ligjore të këtij prezumimi procedural ka nisur që me shtimin e nenit 467/a të Kodit të Procedurës Civile të vitit 2001. Më tej ka ardhur si risi neni 13 pika 2 e Ligjit Nr. 49/2012, i cili kompetencën tokësore e kufizoi hapësirën kohore të marrjes në shqyrtim të saj. Më tej, me datë 05.11.2017, kanë hyrë në fuqi ndryshimet e Kodit të Procedurës Civile, ku neni 61 i tij e parashikoi kompetencën tokësore edhe në procesin gjyqësor civil si prapsim në kuptimin e ngushtë dhe se hapësirën kohore të marrjes në shqyrtim të saj e kufizoi derisa nuk është nxjerrë urdhëri për caktimin e seancës gjyqësore.
 12. Kolegji sjell në vëmendje se Gjykata Administrative e Shkallës së Parë në veprimet përgatitore, pa praninë e palëve, ka marrë në shqyrtim kryesisht çështjen e kompetencës tokësore dhe e ka shpallur atë, duke vendosur t’ia dërgojë çështjen Gjykatës Administrative të Shkallës së Parë Shkodër. Nga kjo analizë del se Gjykata Administrative e Shkallës së Parë Tiranë ka zbatuar keq ligjin procedural dhe ka lejuar gabime në procedim, të cilat e nulizojnë vendimin e saj. Në bazë dhe për zbatim të nenit 95 të Kodit të Procedurës Civile, askush nuk mundet të bëjë të vlefshme në emrin e tij të drejtat që nuk i ka. Aq më tepër gjykata nuk mundet të ushtrojë pushtetin e saj ultra vires dhe të ushtrojë të drejtat e palëve. Për rrjedhojë vendimi i Gjykatës Administrative të Shkallës së Parë Tiranë duhet të prishet dhe çështja duhet të dërgohet për vazhdimin e gjykimit në atë gjykatë dhe në atë trup gjykues.
PËR KËTO ARSYE

Kolegji Administrativ i Gjykatës së Lartë mbështetur në nenin 63/a të Ligjit 49/2012 “Për gjykatat administrative dhe gjykimin e mosmarrëveshjeve administrative”,

V E N D O S I :

Prishjen e Vendimit Nr. 4791 (80-2017-4861), datë 12.12.2017 të Gjykatës Administrative të Shkallës së Parë Tiranë dhe dërgimin e çështjes për vazhdimin e gjykimit në këtë gjykatë dhe në të njëjtin trup gjykues.
Tiranë, më 06.02.2018

